
1. Անհրաժեշտությունը

Ներկայացված որոշման նախագծի ընդունումը պայմանավորված է «Համայնքային ծառայության մասին» Հայաստանի Հանրապետության օրենքում փոփոխություններ և լրացումներ կատարելու մասին» 25 փետրվարի 2013 թվականի ՀՕ-4-Ն Հայաստանի Հանրապետության օրենքի ընդունմամբ ներմուծված եզրույթների կիրառման ու դրա հետ կապված ժամկետային աշխատանքային պայմանագիր կնքելու համար նախապատվության իրավունք տալու անհրաժեշտությամբ, ինչպես նաև ժամկետային աշխատանքային պայմանագրի լուծման հիմքերի հստակեցման անհրաժեշտությամբ: 
2. Ընթացիկ իրավիճակը և խնդիրները

Հայաստանի Հանրապետության կառավարության 13.07.2012թ-ի N 1002-Ն որոշմամբ հաստատված կարգի 11-րդ կետով նկարագրվում են ժամկետային աշխատանքային պայմանագիր կնքելու համար նախապատվության իրավունք տալու դեպքերը, որոնցում նպատակահարմար է նախատեսել նաև պետական ծառայության համապատասխան բարձր դասային աստիճան (կոչում) ունենալու, ինչպես նաև պետական ծառայության առավել երկար ստաժ ունենալու դեպքերը:
«Համայնքային ծառայության մասին» Հայաստանի Հանրապետության օրենքի և Հայաստանի Հանրապետության կառավարության 13.07.2012թ-ի N 1002-Ն որոշմամբ հաստատված կարգի համաձայն ժամանակավոր թափուր պաշտոնը ժամկետային աշխատանքային պայմանագրով կարող է զբաղեցվել այդ պաշտոնի անձնագրի պահանջները բավարարող անձի կողմից, մինչդեռ պայմանագիրը կնքելուց առաջ կոնկրետ անձի կողմից պաշտոնի անձնագրի պահանջների համապատասխանության որոշման մեխանիզմներ (գիտելիքների և ունակությունների մասով) նախատեսված չեն:

Համայնքային ծառայության թափուր պաշտոնը ժամկետային աշխատանքային պայմանագրով զբաղեցնող անձի կողմից նույն պաշտոնը զբաղեցնելու համար անցկացվող մրցույթի թեստավորման կամ հարցազրույցի փուլը չհաղթահարելու դեպքում հավաստվում է այդ անձի կողմից պաշտոնի անձնագրի պահանջները (գիտելիքների և ունակությունների մասով) չբավարարելու փաստը, մինչդեռ տվյալ դեպքում պայմանագրի լուծման հիմք նախատեսված չէ:
3. Տվյալ բնագավառում իրականացվող քաղաքականությունը
Ներկայացված նախագիծը տվյալ բնագավառում իրականացվող քաղաքականության փոփոխություն չի նախատեսում:

4.  Կարգավորման նպատակը և բնույթը

Ներկայացված որոշման նախագծի ընդունմամբ հիմնականում կհստակեցվեն անձանց հետ ժամկետային աշխատանքային պայմանագիր կնքելու համար նախապատվություն տալու դեպքերն` ըստ հերթականության, ինչպես նաև կսահմանվի պաշտոնի անձնագրի պահանջներին չբավարարող անձի հետ կնքված ժամկետային աշխատանքային պայմանագրի լուծման հիմքը: 
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության տարածքային կառավարման նախարարության աշխատակազմի համայնքային ծառայության հարցերի վարչության կողմից:
6. Ակնկալվող արդյունքը

Որոշման նախագծի ընդունմամբ պետական ծառայության համապատասխան բարձր դասային աստիճան (կոչում) ունենալու, ինչպես նաև պետական ծառայության առավել երկար ստաժ ունենալու դեպքերը հաշվի կառնվեն ժամկետային աշխատանքային պայմանագիր կնքելու նախապատվություն տալու ժամանակ, ինչպես նաև կսահմանվի պաշտոնի անձնագրի պահանջներին չբավարարող անձի հետ կնքված ժամկետային աշխատանքային պայմանագրի լուծման հիմքը: 
